
Napoleon
( Geschichte erzählen und gleichzeitig Origamis falten. 
Vorfalten und etwas üben hilft sehr. 
Hut falten, zum Hut Napoleon drehen, Hut halb so gross falten und 
auseinanderziehen zum Schiffli. Alle Origami sind sehr einfach, schnell
zu falten und hier erklärt : www.besserbasteln.de )

Weisch Du wer de Napoleon g'sieh isch?
( Antwort Kind )

Dä Napoleon isch immer
dä Chlinscht g'sieh. 
Und dä Napoleon hät
immer g'seit :
Nei, stimmt nöd, ich bi de
Gröscht. 
Und so isch es wieter gange,
sis ganze Läbe lang.
Dä Napoleon hät allne
andere welle zeige, dass er,
und nur er, dä Gröschti
isch. 

Au i dä Schuel hät dä Napoleon viel g'lehrt.
Wie wär's, wänn im ä Momänt, wo dä anderi nöd 
uf'passt und nüt g'seht, deht schnäll vo hine umä und 
ha, ha, jetzt g'sehts ja scho ganz anderscht us.



Voller Freud isch dänn de Napoleon zum Hüetliverein 
gange, deht wos mit dä Fahne schwinget, Hörner und 
Fanfahre blased. 
( Hut vom Napoleon gefaltet dem Kind geben ) 
Det hät's am Napoleon aber g'falle. 
Alli schön im Reieli stah und alli s'gliche Hüetli ah. 
Da aber dä Napoleon ä son en Chline g'sieh isch, hät 
mä in, i so viel glieche Hüetli, ja gar nümme g'seh. 
Dänn g'seht me mich ja nüme, hät er dänkt.
Und so hät dä Napoleon s'Hüetli umdräht. 
( Hut drehen ) 
Häsch g'seh, jetzt lueget's all, jetzt g'sehnts mi.

He Napoleon, du häsch s'Hüetli falsch ah !
Dä Napoleon schüttlet de Chopf und seit : 
Nei, nei, nei !

Will dä Napoleon immer allne andere hät welle zeige, 
dass er dä Gröschti isch, isch er bald au zum Chef vo 
allne, wo es Hüetli ah händ, worde. 
Dänn zum König vo allne Hüetliträger, und au das 
isch im bald nüme g'nueg g'sieh.

Und so isch er mit sine Fründe vom Hüetliverein 
uszoge und uf Europatournee gange, wie en Rockstar.
Er isch vorusmarschiert, trarii, traraa. 
Aber will er ä so nen Chline gsieh isch, mit chline 
Bei, händ en die Andere fascht vertrampet und so hät 
me müsse am Napoleon ä Kutsche chaufe, damit er 



nüme muess, so sträng laufe. 
Sit det dörf der Napoleon Kutsche fahre. 

(Krone falten, beide Seiten mit verschiedenen Farben ist
 besonders schön )

Weisch Du wär dä Kaiser 
vo China isch ? 
( Antwort Kind ) 
Wänn mer vom Kaiser vo 
China redet, meined mir 
dä Wichtigschti vo dä 
Wichtige.
De Kaiser isch dä König vo
allne Könige, der 
Allergröscht.
Dä Kaiser vo China hät  
die schönschti Kaiserkrone

g'hah. 
Wänn ich jetzt dä Kaiser vo China go b'sueche will, 
wohi müesst ich dänn da laufe ?
Det wo d'Sunne ufgaht oder det wo d'Sunne 
undergaht ?
Das weiss sogar d'Sunne, dänn sie chunt jede Morgä go 
luege, öb die schöni Krone vom Kaiser vo China immer
no so schön isch ?
Ja, sie isch immer no so schön ! 
Und dänn schient Sunnä der ganzi Tag. 



D'Sunne gaht also im Oschte uf, det wo der Kaiser vo 
China dähei isch, will dä Kaiser vo China die 
schönschti Kaiser Krone hät.

Und d'Sunne gaht det under, wo dä roti Hüetlimaa 
deheime isch.
“ Meik American great “
Oh, nöd scho wieder dä. 
Da schlaft mir ja grad s'Gsicht ih. 
Macht dä mich müed.
Deswäge gaht d'Sunne im Weschte under.

Viellicht stimmt das aber nöd.
Dänn d'Sunne schient ja für alli Mänsche.
Also handled sichs da wahrschienlich um 
“Fake News “ 

( Kind fragen )  
So näbed bi.
Kännsch Du dä roti Hüetlimaa ?

Nei, nei, es isch nöd dä Donald Duck. Dä armi wird 
immer e so vertrampet, nüt g'lingt im.

Er isch dä bekanntischti roti Hüetliverchäufer vo däre
Wält. 
Und won er dänn ä so unter sim rote Hüetli hinevüre 
g'strahlet hät,  “ meik Amerikan greit “  isch d'ruf 



g'stande, händ d'Lüt so fest Freud übercho, 
dass sie g'rüeft händ : 
Dörf ich au es Hüetli ha ?

Und so isch es cho, dass jetzt dä roti Hüetlimaa, dä 
König vo allne Mänsche isch, und das nur, will alli, 
au händ welle, es rots Hüetli ha. 

S'nächschte Mal verzelle ich Eui s'Gschichtli vom rote 
Hüetlimaa. 

Z'rugg zm Napoleon.
So hät au der Napoleon g'ruefe :
Sie sölled's alli wüsse ! 

Jetzt bin ich de Kaiser vo allne wo es Hüetli händ. 

Das hät aber dä andere Könige nöd g'falle. 
Nei, nei, händ's g'seit. Mir wänd au dä Kaiser si.
Und so händ's a'fange striete, immer schlimmer, 
und händ sich alli, im Eländ wieder g'funde.

S'Schlimmschte, wo dur dä Napoleon isch g'scheh, isch
g'sieh, dass sich d'Mänsche trennt händ, anstatt zäme 
z'cho.
Die Eine händ g'rüeft : 
Lueged doch nur ane, es isch also wahr, er isch es 



würklich, dä wo's weiss, dä wo's cha, dänn nur er hät 
s'Hüetli a so ah !
Und die andere händ d'Händ über am Chopf 
zämeg'schlage und g'ruefe : 
Um Himmels Wille, sind dänn ihr vo allne guete 
Geischter verlah. 
Ihr ränned eim hinä nah, wo ja nöd amahl s'Hüetli 
richtig ahlege cha !

So chund's, wänn eine glaubt, dass er dä Gröschti isch 
und alli im das glaubed, will er es Hüetli hät ah. 

Dä Napoleon hät au viel Guets g'macht. Deshalb 
chömer am Napoleon jetzt nüme bös sieh. 
( Friedenstaube falten ) 
Er hät uf Tube zeigt und g'seit : Sölled doch die go 
Friede mache.
Was die liebe Tube au sofort g'macht händ, und so 
isch es cho, dass es Friedenstube git.

Dä Napoleon isch au än ganz grosse Erfinder g'sieh. 
Weisch was dä Napoleon alles erfunde hät ?
( Antwort Kind ) 

S'Hüetli vom Napoleon händ ja alli in Europa scho 
kännt und d'Lüet händ afange flüschtere : 
Hät dä dänn nur eis Hüetli zum a'haa ?
Da hät dä Napoleon es no viel schöners Hüetli müesse 



ha.
( Hut vom Napoleon nehmen, untere zwei Hutecken zusammendrücken 
und die zwei Lappen zur Hutspitze hoch falten und den Hut wieder 
öffnen. Hut ist halb so gross ..
Was ! No chliner als vorane.
Wüetig hät dä Napoleon sis Hüetli g'noh, zämedruckt 
und wieder usänander g'noh.
Und oh je, abegheit isch es au no grad, und im 
Suppetopf g'landet, sis Hüetli, nei !

.. nochmals Hutecken zusammendrücken und dann die ganzen 
Seiten auseinanderziehen, fertig Schiffli ) 

Alli sind ufg'sprunge vo der 
Stühl, händ i dä Suppetopf 
g'lueget und g'rüeft :

Der Napoleon hät's Schiffli erfunde!
So isch es also cho, dass mir hüt chönd Schiffli fahre.

S'Läbe vom Napoleon isch immer ä so wieter gange.

Wo der Napoleon dänn vo sinere Europatournee Hei 
isch cho, trarii, traraa hät's g'macht, hät sich sini 
Frau ganz fescht g'freut, nach so langer Zieht.
( Herz falten ) 

Sini Frau isch grösser g'sieh als er und hät zwei grossi 
Brüscht g'hah.
Und wo die beide grosse Brüscht uf der Napoleon so 
langsam zue sind cho, mit däne beide Chnöpfli dra, 



da hät dä Napoleon g'meint :
Das muess doch d'Huuslüti sieh.
Kling, klingeling, dörf ich ine cho ?
Vo so viel Romantik überwältigt isch d'Türe wieder 
zue gange und der armi Napoleon hät uf em Sofa mit 
sich sälber müesse sieh.

Und wo am nächschte Morge
d'Lüht der Napoleon händ
g'funde, mit emene Buech uf
em Buch und äs Abzeiche dra, händ's g'rüeft :
Der Napoleon hät's Buechzeiche erfunde !
( Herz an Buchseite heften ) 

Überglücklich hät er sich dänn ufg'macht, uf 
Wälttournee, det wo d'Sunne schient, in Afrika.

Und weisch was der Napoleon au no erfunde hät ?
( Antwort Kind ) 
S'Postpaket. Päckli mache.
( Schachtel falten. Deckelpapier ein paar Millimeter grösser ) 

 “ Liebi Grüess us Moskau “ 

Härzlich sind mer empfange worde. 
Sie händ Fürli ahg'macht, dass dä Napoleon mit sine 
Hüetlimanne nöd chalt muess ha.
Alli händ dä Napoleon halt gärn und würded im au 
no s'letscht Hämp abgä.



Liebi Frau, bitte schick mir di
warme Bettsocke no, so churz
vor äm Winter.

Der Napoleon hegi au der Schmetterling erfunde.
( Schmetterling falten ) 

Nei, das stimmt aber nöd. 

Jedes chline Chind weiss doch ganz
genau, dass es dä Schmetterling ja
scho vor em Napoleon gäh hät. 
Und somit müessti ja der
Schmetterling der Napoleon erfunde
ha und das cha schlichtwäg eifach nöd sie, wil der 
Schmetterling ja gar keis Hüetli hät ah.

Dä roti Hüetlimaa würdi jetzt rüefe :
 “Fake News“,  “Fake News“ ! 

Das isch also d'G'schicht vom Napoleon g'sieh.



Und s'übernächschtä Mal verzelle ich Eui 
s'Gschichtli vom Tube Erfinder, wo nüt chunt go 
zeige und nüt will verstah. 

Nur viel Mänschlichkeit i sinä Bilder 
underbringe, isch das, was är macht. 

von Roman


